
Aya 31-34: Utwahara Wa Ahlul Bayt

Maana

Na yeyote katika nyinyi atakayemtii Mwenyezi Mungu na Mtume wake na akatenda wema,

tutampa malipo yake mara mbili, na tutamwandalia riziki yenye heshima.

Kama ambavyo adhabu itakuwa mara mbili kwa atakayejasiri kufanya maasi katika wake wa Mtume, vile

vile thawabu zitakuwa mara mbili zaidi kwa atakayemuogopa Mwenyezi Mungu na akamcha.

Enyi wake wa Mtume! Nyinyi si kama yeyote katika wanawake wengine kama mtamcha Mwenyezi

Mungu.

Mwenyezi Mungu (s.w.t.) anawaambia wake wa Mtume kuwa nyinyi mko zaidi ya wanawake wengine
kiheshima na utukufu, ikiwa mtamcha Mwenyezi Mungu kwa kauli na vitendo. Vinginevyo basi mtakuwa

hamna muungano wowote na Mtume.

Al-Hafidh, Muhammad bin Ahmad Al-Kalabiy anasema katika kitabu Attas-hil: “Walipata fadhila juu ya
wanawake wote isipokuwa Fatima bint Muhammad, Maryam bint Imran na Asiya bint Muzahim.”

Basi msilegeze sauti asije akaingia tamaa mwenye maradhi moyoni mwake. Na semeni maneno
mema na kaeni majumbani mwenu wala msidhihirishe mapambo kwa madhihirisho ya kijahiliya

ya zamani.

Zama za Mtume zilikuwa ni bora kuliko zama nyingine, lakini bado Mwenyezi Mungu (s.w.t.)
aliwahadharisha wake wa Mtume wasilainishe mazungumzo na wanaume na wasitoke majumbani

wakiwa wanajionyesha vipambo vyao.

Ikumbukwe kuwa wake wa Mtume walikuwa wakijistahi na kustahiwa kwa hali ya juu isiyokuwa na shaka
yoyote. Sasa je, vipi kwenye zama zetu hizi ambapo mwanamke amechomoka nyumbani kwake hadi
kwenye mabwawa ya kuogelea na kwenye majumba ya sinema na akaweza kuwa uchi kwa kutumia

mfumo wa kustarehe?

Na simamisheni Swala kwa sababu inakataza kujionyesha mapambo na mengineyo ya haramu.
Na toeni Zaka inayosafisha mali, kama Swala inavyosafisha nafsi.

Na mtiini Mwenyezi Mungu katika kila kitu, sio kwenye Swala tu na Zaka wala kwenye kuacha

kudhihirisha mapambo au kulegeza sauti.

Ahlubayt (Watu Wa Nyumba Ya Mtume)

Hakika si mengineyo Mwenyezi Mungu anataka kuwaondolea ucha- fu, enyi watu wa nyumba ya
Mtume, na kuwatakasa kabisa kabisa.

Makusudio ya uchafu hapa ni dhambi. Shia wametoa dalili ya isma ya watu wa nyumba ya Mtume kwa
Aya hii na wakasema herufi Innama ambayo ki nahw ni chombo cha kudhibiti (adaatul haswr)
inafahamisha kudhibiti utwahara wa dhambi kwa watu wa nyumba ya Mtume tu, sio wengineo; wala
hakuna maana nyingine ya isma isipokuwa kutwaharika na dhambi.

Katika Sahih Muslim, sehemu ya pili ya Juzuu ya pili, Uk. 116 chapa ya 1348 AH, kuna Hadith hii,
ninanukuu: “Aisha amesema: Mtume (s.a.w.) alitoka asubuhi na mapema akiwa ameijifunika guo — Aina

ya kitambaa cha Yemen — kilichofumwa kutokana na sufu nyeusi.

Basi akaja Hasan bin Ali akamwingiza, akaja Husein akamwingiza pamoja naye, tena akaja Fatima
akamwingiza, kisha akaja Ali akamwingiza na akasema: “Hakika si mengineyo Mwenyezi Mungu
anataka kuwaondolea uchafu, enyi watu wa nyumba ya Mtume na kuwatakasa kabisa kabisa.”

Kuna Hadith kama hiyo kisanadi, aliyoipokea Tirmidhiy katika Sahih yake, Imam Ahmad katika Musnad

yake na wengineo katika maimau wa Hadith wa kisunni.

Katika Tafsir At-Twabariy imeandikwa: “Imepokewa kutoka kwa Abu said Al-Khudriy, Swahaba mtukufu
na Ummu salama, mke wa Mtume (s.a.w.), Amesema huyo mke wa Mtume: lliposhuka Aya hii ‘Hakika si
mengineyo Mwenyezi Mungu anataka kuwaondolea uchafu, enyi watu wa nyumba ya Mtume, Mtume
(s.a.w.) alimwita Ali, Fatima, Hassan na Hussein na akawafunika guo na akasema: “Ewe Mola wangu!

Hawa ndio watu wa nyumba. Ewe Mola wangu! Waondolee uchafu na uwatakase kabisa kabisa.’
Ummu Salama akasema: “Mimi si katika wao?” Mtume akasema: “Wewe uko kwenye kheri.”

Kuna mfano wa Hadith hiyo katika Tafsir Al-bahrul- muhit ya Al-andalusi,Tas-hili ya Hafidh, Durrul

manthur ya As-Suyuti na Tafsir nyinginezo.

Katika Juz. (2: 35 — 33) Kifungu cha ‘Ahlubayt’ Tumenukuu aliyoyasema Muhyi-ddni Ibnul-Arabiy katika
Juzuu ya kwanza na ya pili ya Kitabu Futuhatil-Makkiyya kuhusiana na Aya hii. Sasa tunayanukuu
aliyosema kuhusiana na Ahlul-bayt katika Juzuu ya nne ya Kitabu hicho Uk. 139 chapa Darul-kutubil-

arabiyya al-kubra ya Misr, anasema: “Hakika mapenzi yetu kwa Mtume (s.a.w.) na watu wa nyumba



yake ni sawa sawa.

Mwenye kuwachukia watu wa nyumba yake basi amemchukia Mtume (s.a.w.), kwa sababu yeye ni
mmoja wao, ha mwenye kuwafanyia hiyana atakuwa amemfanyia hiyana Mtume wa Mwenyezi Mungu

(s.a.w.).”

Na kumbukeni yanayosomwa majumbani mwenu katika Aya za Mwenyezi Mungu na hikima.

Hakika Mwenyezi Mungu ni Mpole, Mwingi wa habari.

Makusudio ya hekima hapa ni sunna za Mtume kwa kulinganisha na Kitabu cha Mwenyezi Mungu na
Aya zake. Maana ni kuwa enyi wake wa Mtume wa Mwenyezi Mungu! Shukuruni neema ya Mwenyezi
Mungu juu yenu, pale alipowajaalia katika majumba ambayo ndani yake mnasikia Kitabu cha Mwenyezi

Mungu na sunna za Mtume wake ambazo ni nuru ya akili na kiburudisho cha nyoyo.

Unaweza kuuliza: Mfumo wa Aya unafahamisha kuwa makusudio ni kutwaharishwa wake wa Mtume

(s.a.w.), vipi wafasiri na wasimulizi wa Hadith wamewatoa?

Jibu: Kwanza, mwenye Tafsir Al-manar akimnukuu ustadh wake Sheikh Muhammad Abduh, katika
Juz.2 Uk. 451 chapa ya pili, anasema: “Hakika ni katika ada ya Qur'an kumgurisha mtu kutoka jambo

moja hadi jingine, kisha inarudia utafiti wa kusudio moja mara kwa mara.”

Imam Ja’far As-Sadiq (a.s.) naye anasema: “Hakika Aya moja katika Qur'an inakuwa mwanzo wake

kuna jambo na mwisho wake ni jambo jingine.”
Kwa hiyo basi haifai kutegemea mfumo wa Aya ya Qur’an yenye hekima kuwa ndio kawaida yake yote.

Pili: Lau tukichukulia kutegemea mfumo wa Aya, kauli yake Mwenyezi Mungu Mtukufu, ‘kuwaondolea na
kuwatakasa, imekuja kwa dhamir (kum) ambayo huwa haitumiki kwa wanawake peke yao, kulingana na
sarufi ya kiarabu (Nahw).

Tatu: Hakika wafasiri na wasimulizi wa Hadith tuliowataja wametegemea Hadith sahih katika kuwatoa
wake wa Mtume. Na waislamu wote wameafikiana kuwa Hadith za Mtume ni Tafsiri na ubainifu wa

Kitabu cha Mwenyezi Mungu.

Hakika waislamu wanaume na waislamu wanawake, na waumini wanaume na waumini wanawake,
na watiifu wanaume na watiifu wanawake, na wakweli wanaume na wakweli wanawake, na
wanaume wanaosubiri na wanawake wanaosubiri, na wanyenyekevu wanaume na wanyenyekevu

wanawake, na wanaotoa sadaka wanaume na wanaotoa sadaka wanawake, na wanaume



wanaofunga na wanawake wanaofunga, na wanaume wanohifadhi tupu zao na wanawake
wanohifadhi tupu, na wanaume wanomkumbuka Mwenyezi Mungu kwa wingi na wanawake
wanaomkumbuka Mwenyezi Mungu kwa wingi. Mwenyezi Mungu amewaandalia msamaha na

malipo makubwa.

